Gwasanaethau Boreol i Ysgolion Uwchradd  -  gol. Catrin Lewis


CALAN MAI
· Emyn

· Ddydd ...........  roedd hi’n Galan Mai neu Galan Haf.  Ystyr y gair ‘Calan’ yw diwrnod cyntaf mis neu dymor e.e. Dydd Calan yw diwrnod cynta’r flwyddyn.  Calan Mai felly yw diwrnod cynta’r haf.  
· Yng Nghymru ’slawer dydd byddai llawer o ddathlu ar dydd Calan Mai gyda’r bobl yn dawnsio yng nghanol y pentrefi ac yn codi’r Fedwen Haf.  Byddent yn dathlu fod tywyllwch ac oerfel y gadaf y tu ôl iddynt, a goleuni a gwres yr haf o’u blaen.  Roedd yn ddechreuad newydd i bawb. 
· Wrth i ni edrych o’n cwmpas gwelwn fod byd natur hefyd yn dechrau o’r newydd.  Mae’r gerddi a’r parciau yn llawn blodau a’r coed yn gwisgo’u dail gwyrdd hardd. 
· Rydym newydd ddathlu’r Pasg, gan gofio am yr Arglwydd Iesu Grist yn cael ei groeshoelio ar ddydd Gwener y Groglith ac yn atgyfodi ar y trydydd dydd.  Roedd Iesu Grist mor bwysig fel bod hanes yn cael ei rannu’n ddigwyddiadau a ddigwyddodd Cyn Crist a rhai a ddigwyddodd Oed Crist.  Roedd yr atgyfodiad yn ddechreuad newydd. 
· “Atgyfodi” meddech chi.  “Dod nôl yn fyw ar ôl marw – mae’n anodd gen i gredu hynny.”  Doedd pob un o ddisgyblion Iesu Grist ei hun ddim yn gallu credu chwaith.  Doedd Tomos ddim gyda’r disgyblion eraill pan welon nhw Iesu Grist wedi atgyfodi, a doedd e ddim yn fodlon credu’r hanes heb gael gweld drosto’i hun.
· “Beth?” meddai Tomos, “Dod nôl yn fyw ar ôl marw!  Sori, mae hynny’n amhosibl.  Dwyt ti ddim yn disgwyl i fi gredu hynny.  Byddai’n rhaid i mi weld ôl yr hoelion yn ei ddwylo a theimlo’r clwyf a gafodd yn ei ochr, cyn y gallwn gredu.”
Darlleniad – Ioan Pennod 20
26 Wythnos yn ddiweddarach roedd y disgyblion yn y tŷ eto, a’r tro hwn roedd Tomos yno gyda nhw. Er bod y drysau wedi eu cloi, daeth Iesu i mewn a sefyll yn y canol a dweud, "Shalôm!" 2 Trodd at Tomos a dweud, "Edrych ar fy ngarddyrnau; rho dy fys i mewn ynddyn nhw. Estyn dy law i'w rhoi i mewn yn fy ochr i. Stopia amau! Creda!" 
28 A dyma Tomos yn dweud, "Fy Arglwydd a'm Duw!" 
29 "Rwyt ti wedi dod i gredu am dy fod wedi fy ngweld i,” meddai Iesu wrtho. “Mae’r rhai fydd yn credu heb weld yn mynd i gael eu bendithio’n fawr."
Gweddïwn
Diolch i ti , O Dduw, am bob tymor yn ei dro.  Diolchwn am oerfel y gaeaf a gwres yr haf.  Diolchwn am yr arwyddion newydd o fywyd a welwn o’n cwmpas – y blodau yn y gerddi a’r dail ar y coed.  Diolchwn hefyd am atgyfodiad Iesu Grist a’r bywyd newydd sydd i’w gael ynddo fe. 

